
Visoki  predstavnik  formirao
Komisiju  za  reformu
obavještajnih službi u BiH
Visoki predstavnik Paddy Ashdown u četvrtak je izdao odluku o
formiranju Stručne komisije za reformu obavještajnih službi,
koja  ima  zadatak  da  pripremi  prijedlog  za  uspostavu
jedinstvene obavještajne službe u BiH. Komisija koja počinje
sa  radom  u  mjesecu  junu  će  pripremiti  prijedlog  svih
neophodnih zakonskih promjena i ostalih pravnih instrumenata,
u skladu sa demokratskim principima i uobičajenom praksom u
ostalim Evropskim zemljama. Komisija će predložene promjene
proslijediti Parlamentu do 1. augusta 2003. godine.

Prijedlozi Komisije će biti zasnovani na principu da će novi
zakoni  na  državnom  nivou  zamijeniti  postojeće  entitetske
zakone.

“Uz  pretpostavku  da  će  Parlament  brzo  usvojiti  prijedloge
zakonskih promjena, ne postoji razlog koji bi spriječio da u
BiH  bude  uspostavljena  jedinstvena,  funkcionalna,  civilna
obavještajna služba do 1. januara 2004. godine,” izjavio je
visoki predstavnik.

Visoki  predstavnik  je  također  najavio  imenovanje  gospodina
Kalman Kocsisa, bivšeg ambasadora Mađarske u BiH i bivšeg
direktora  mađarske  obavještajne  službe,  na  mjesto
predsjedavajućeg  Komisije.

Visoki  predstavnik  je  naglasio  da  će  iskustvo  gospodina
Kocsisa u reformi mađarske obavještajne službe, u periodu kada
je  Mađarska  uspješno  prolazila  kroz  proces  tranzicije  iz
komunizma u demokratiju, biti od neprocjenjivog značaja za
uspješan rad BiH Komisije za reformu obavještajne službe.

“Ne moram vam ni govoriti da ova zemlja ima problem kada su u

pitanju obavještajne službe,” izjavio je visoki predstavnik.
“U  bivšoj  Jugoslaviji  obavještajne  službe  su  uživale
reputaciju kao instrument zastrašivanja i unutrašnje političke
kontrole. Za vrijeme rata te službe su podijeljene, još su
snažnije ispolitizirane, a u nekim slučajevima su dovedene u
vezu i sa etničkim čišćenjem. Od završetka rata pa do danas
obavještajne službe su uspjele ostati izvan dometa adekvatne
parlamentarne i državne kontrole. Konačno je došlo vrijeme da
zaustavimo ovaj haos.”

Visoki predstavnik je naglasio da je “Bosni i Hercegovini
potrebna  moderna  i  profesionalna  državna  sigurnosna  služba
koja će pomoći organima za provedbu zakona u ovoj zemlji i
široj regiji u borbi protiv organiziranog kriminala, terorizma
i  ostalih  prijetnji  državnoj  sigurnosti.”  Takva  služba  ne
špijunira građane u političke svrhe niti obavlja policijsku
funkciju, dodao je visoki predstavnik.

Direktori obavještajnih službi će uskoro imenovati preostalih
šest stručnih članova Komisije, po tri člana iz obavještajnih
službi oba entiteta.


